
各營倡亂者名乃命顧監司徐監司輩建牙誓師甫嚴而

游擊徐景星以名捕營各一人若陳德勝若方子龍若李

文高若張賢若陳文滿若吳章成若盧州詣臺詰之曰女

亂先也吾故欲貸女　天子三尺不貸女遂斬之已復捕

馬文英楊廷用至曰女故自祈死今得死晚矣且女美衣

腆食而驕于衆又脅其資旣免而不反橐夫復何言又斬

之凡九首陳轅門外而使使馳赦七營卒曰　天子不欲

盡戮女女自揣當死否今而後當盡力爲國禦圉又召其

與討亂民者二營諭曰吾得女主名而故隱之念嚮者尺

寸勞耳且不欲食吾言吏民懽呼浙自是無警矣當張疏

再上

上大悅進右都御史兼左侍郎趣還都其顧監司而下遷

賚有差而褫故中丞監司秩人以爲當云〈鳳洲筆記〉

六月丁亥朔日有食之朔三日彗出五車口柱星以南時

首輔張居正病劇遂以是月二十日卒于京邸訃聞

上大震悼

兩宮聖母

上　潞王賜賻優厚贈上柱國謚文忠予一子尙寶司丞

遣官　諭祭治葬如例仍加祭五壇復　詔太僕少卿千

鯨錦衣僉事曹應奎護其喪歸

--

上初重江陵　御札不名以後傳　旨批奏亦多不名而

　羣臣諛附之至于章疏亦不敢斥名第稱元輔而已江

　陵殁餘威尙存言官奏事欲稱元輔則礙新政張蒲州

　乃曰張太師至有稱先太師未幾而穢詈遂無所不至

　矣

　江陵當國家人子游七司其出納署號楚濱翰林一大

　僚爲記以贈之而給事李某者與之通婚媾翰林諸公

　贈詩及文而九卿給事御史投刺人至四五矣徹侯緹

　帥延飲必上座衣冠躍馬揚揚長安中勢尤可畏後事

　敗遂坐斬人心雖快而士大夫之體則已糜爛不可收

　拾矣

　朱正色爲江陵縣令朱倜儻有俠氣相府家奴犯者榜

　繫窮治無所貸江陵深奇之爲延譽行取朱後至僉都

　御史自言逢吕𠎣曰士大夫踐淸華者非佛與𠎣卽精

　靈也從𠎣墮者爽朗有幹濟從佛墮者慈從精靈墮者

　貴而貪狠敗類〈出小品〉

　相傳　神廟宫中自號禹齋故己卯科南京以舜亦以

　命禹題試士主試者高啟愚四川人羅萬化浙江人至

　壬午張江陵死有疾高者妄傳江陵堂中掛舜禹授受

　圖高以此媚之南臺捽擊謂江陵有逆謀而高爲之用

